
TALABALARNING KASBIY KOMPETENSIYASINI 
RIVOJLANTIRISHNING PEDAGOGIK-
PSIXOLOGIK XUSUSIYATLARI
Karimova Feruza Xamidullayevna 
Toshkent davlat iqtisodiyot universiteti 
tayanch doktoranti

Annotatsiya. Mazkur maqolada talabalarning kasbiy kompetensiyasini rivojlantirishning pedagogik-
psixologik asoslari tahlil qilingan. Unda ta’lim jarayonida shaxsga yo‘naltirilgan yondashuv, motivatsiya, 
kognitiv jarayonlar hamda innovatsion pedagogik texnologiyalarning samarali o‘rni ilmiy jihatdan asoslab 
berilgan. Maqolada kasbiy kompetensiyani rivojlantirish talabalarning mustaqil fikrlashi, amaliy ko‘nikmalari va 
kelajakdagi kasbiy faoliyatga tayyorgarligini oshirishda muhim omil sifatida yoritilgan.

Kalit so‘zlar: kasbiy kompetensiya, pedagogik yondashuv, psixologik xususiyatlar, motivatsiya, kognitiv 
jarayonlar, innovatsion ta’lim.

Аннотация. В данной статье проанализированы педагогико-психологические основы развития 
профессиональной компетентности студентов. В ней научно обоснована эффективная роль личностно-
ориентированного подхода, мотивации, когнитивных процессов, а также инновационных педагогических 
технологий в образовательном процессе. В статье развитие профессиональной компетентности 
рассматривается как важный фактор повышения самостоятельного мышления студентов, их 
практических навыков и готовности к будущей профессиональной деятельности.

Ключевые слова: профессиональная компетентность, педагогический подход, психологические 
особенности, мотивация, когнитивные процессы, инновационное образование.

Abstract. This article analyzes the pedagogical and psychological foundations of developing students’ 
professional competence. It scientifically substantiates the effective role of a student-centered approach, 
motivation, cognitive processes, and innovative pedagogical technologies in the educational process. The 
article highlights the development of professional competence as an important factor in enhancing students’ 
independent thinking, practical skills, and readiness for future professional activity.

Keywords: professional competence, pedagogical approach, psychological features, motivation, cognitive 
processes, innovative education.

K I R I S H
Mamlakatimiz taraqqiyotining zamonaviy bosqichida oliy ta’lim muassasalarining ustuvor vazifalaridan biri 

talabalarda kasbiy faoliyat uchun zarur bo‘lgan ijtimoiy-madaniy, refleksiv, ijodiy, kommunikativ, boshqaruv va 
rivojlantiruvchi shaxsiy sifatlarni shakllantirishdan iborat. Shu bois zamonaviy jamiyat taraqqiyotida innovatsion 
rivojlanish yo‘liga o‘tish muhim ahamiyat kasb etmoqda. Ilm-fan, ishlab chiqarish va biznes sohalarida 
kechayotgan innovatsion jarayonlar zamonaviy mutaxassislar, xususan, iqtisodchilarning kasbiy faoliyatida 
sifat jihatidan yangi yondashuvlarni talab qilmoqda. Bu esa nafaqat yuqori darajadagi kasbiy malakaga ega 
bo‘lishni, balki innovatsiyalarni ishlab chiqish, joriy etish va ulardan samarali foydalanishga tayyor bo‘lishni 
ham taqozo etadi. Shunday qilib, mamlakatning innovatsion rivojlanish samaradorligi ko‘p jihatdan innovatsion 
loyihalarni ishlab chiqish va amalga oshirishga, shuningdek, innovatsion jarayonlarni boshqarishga qodir 
iqtisodchi kadrlarni tayyorlash bilan belgilanadi.

Hozirgi globallashuv sharoitida ta’lim tizimi oldida turgan asosiy vazifalardan biri raqobatbardosh, mustaqil 
fikrlay oladigan va o‘z kasbiy faoliyatini samarali tashkil eta oladigan mutaxassislarni tayyorlashdan iborat. Bu 
esa talabalarda kasbiy kompetensiyalarni shakllantirish va rivojlantirish masalasini dolzarb ilmiy muammoga 
aylantirmoqda. Kasbiy kompetensiya nafaqat bilim, ko‘nikma va malakalar majmuasi, balki shaxsning psixologik 
tayyorgarligi, kasbiy faoliyatga munosabati hamda ijtimoiy faolligini ham qamrab oladi. Shu bois mazkur 
jarayonni pedagogik va psixologik jihatdan o‘rganish muhim ilmiy-amaliy ahamiyatga ega.

Bugungi kunda oliy ta’lim muassasalari bitiruvchilarining nazariy va amaliy bilimlariga qo‘yilayotgan talablar 
ta’lim jarayonida integrativ yondashuvni yanada takomillashtirish zaruratini yuzaga keltirmoqda. Pedagogika, 

psixologiya, iqtisodiyot va sotsiologiya fanlarining o‘zaro uzviy bog‘liqligi talabalarning fundamental tayyorgarlik 
darajasini oshirishda muhim omil bo‘lib xizmat qiladi. Shu jihatdan oliy ta’lim jarayonida kasbiy kompetensiyani 
rivojlantirish zamonaviy ta’lim sifatini ta’minlashning muhim yo‘nalishlaridan biri hisoblanadi.

Malakali mutaxassislarni tayyorlash jarayonida tarixiy, madaniy, ijtimoiy va iqtisodiy omillar bilan bog‘liq 
ayrim murakkabliklar mavjud. Shu bilan birga, ta’lim tizimida amalga oshirilayotgan islohotlar, o‘quv dasturlarini 
takomillashtirish, shaxsga yo‘naltirilgan ta’lim yondashuvlarini keng joriy etish hamda talabalarning individual 
imkoniyatlarini rivojlantirish bo‘yicha muhim natijalarga erishilmoqda. Zamonaviy bilimlarga ega, mustaqil 
fikrlaydigan, ijodkor va yuqori malakali kadrlarni tayyorlash jamiyat taraqqiyoti, ijtimoiy barqarorlik va iqtisodiy 
rivojlanishni ta’minlashning muhim omillaridan biri hisoblanadi.

Turli nuqtayi nazardan kompetensiyaviy yondashuvni amalga oshirishga qaratilgan muhim va dolzarb 
masalalarda asosiy e’tibor oliy ta’lim g‘oyalariga mos keladigan tayanch kompetensiyalarni aniqlashga 
qaratiladi. Oliy ta’lim muassasalari bitiruvchilarining kasbiy tayyorgarlik darajasiga qo‘yiladigan talablar nuqtayi 
nazaridan kompetentlik bo‘lajak mutaxassisning muayyan vaziyatlarda bilim, ko‘nikma, malaka hamda faoliyat 
metodlari majmuasini maqsadga muvofiq qo‘llash qobiliyatini anglatadi. Pedagogik faoliyat nuqtayi nazaridan 
kompetensiya bilim va amaliy vaziyat o‘rtasidagi aloqani o‘rnatish, keng ma’noda esa muammoni hal etish 
uchun zarur bo‘lgan jarayon, ya’ni harakat va bilimni to‘g‘ri tanlash hamda qo‘llash qobiliyati sifatida namoyon 
bo‘ladi.

Kompetentlilik faqatgina bilim va ko‘nikmalar yig‘indisi bo‘lib qolmay, balki talabalarning egallagan 
bilimlarini safarbar etishi va ularni aniq amaliy vaziyatlarda qo‘llay olishi bilan tavsiflanadi. Talabaning kasbiy 
faoliyat sohasida malakali bo‘lishini ta’minlash uchun unda tegishli kasbiy kompetensiyalarni shakllantirish 
muhim hisoblanadi. Kasbiy kompetensiya talabaning ta’lim jarayonidagi faolligini oshirish, uning shaxsiy va 
kasbiy rivojlanishiga hissa qo‘shish, kelgusida muvaffaqiyatli faoliyat yuritishiga ko‘maklashish hamda kasbiy 
faoliyatga tayyorlashda muhim omil bo‘lib xizmat qiladi.

Kasbiy kompetentlik — mutaxassis tomonidan kasbiy faoliyatni samarali amalga oshirish uchun zarur 
bo‘lgan bilim, ko‘nikma va malakalarning egallanishi hamda ularni amaliyotda yuqori darajada qo‘llay olishidir. 
Kasbiy kompetentlik mutaxassis tomonidan faqat alohida bilim va malakalarni egallashni emas, balki har 
bir mustaqil yo‘nalish bo‘yicha integrativ bilimlar va amaliy harakatlarni o‘zlashtirishni ham nazarda tutadi. 
Shuningdek, kompetensiya mutaxassislik bilimlarini doimiy ravishda boyitib borish, yangi axborotlarni o‘rganish, 
muhim ijtimoiy talablarni anglash, yangi ma’lumotlarni izlab topish, ularni qayta ishlash hamda o‘z faoliyatida 
samarali qo‘llay bilishni taqozo etadi.

M A V Z U G A  O I D  A D A B I Y O T L A R  S H A R H I
Talabalarning kasbiy kompetensiyasini rivojlantirish masalasi mahalliy olimlar tomonidan turli pedagogik 

yondashuvlar asosida o‘rganilgan. E.O. Ismoilov talabalarda kasbiy kompetensiyalarni shakllantirishda 
integrativ yondashuv muhim o‘rin tutishini ta’kidlaydi. Uning fikricha, fanlararo bog‘liqlik talabalarning nazariy 
bilimlarini amaliy faoliyat bilan uyg‘unlashtirishga xizmat qiladi.

F.X. Karimova oliy ta’limdagi innovatsion jarayonlar va kasbiy kompetensiyaning psixologik-pedagogik 
asoslarini tadqiq etib, shaxsga yo‘naltirilgan ta’lim, motivatsiya va innovatsion texnologiyalar kasbiy 
kompetensiyani rivojlantirishda muhim omil ekanligini asoslaydi.

B.E. Kurbonov iqtisodiy kompetentlikni shakllantirishda treninglar va amaliy mashg‘ulotlarning ahamiyatini 
ko‘rsatadi. Bu yondashuv talabalarda mustaqil fikrlash, muammoli vaziyatlarni hal qilish va kasbiy faoliyatga 
tayyorgarlik ko‘nikmalarini rivojlantirishga yordam beradi.

D.O. Ximmataliev va R.X. Fayzullaev fanlararo integratsiya orqali talabalarning kasbiy kompetentligini 
shakllantirish masalasiga e’tibor qaratib, umumkasbiy va ixtisoslik fanlarini o‘zaro bog‘liq holda o‘qitish samarali 
natija berishini ta’kidlaydilar.

Umuman olganda, mahalliy olimlarning qarashlari talabalarning kasbiy kompetensiyasini rivojlantirishda 
integrativ yondashuv, innovatsion ta’lim, amaliy mashg‘ulotlar va fanlararo bog‘liqlik muhim ahamiyatga ega 
ekanligini ko‘rsatadi.

T A D Q I Q O T  M E T O D O L O G I YA S I
Mazkur tadqiqotda talabalarning kasbiy kompetensiyasini rivojlantirishning pedagogik-psixologik 

xususiyatlarini o‘rganishda nazariy-tahliliy yondashuvdan foydalanildi. Tadqiqot jarayonida mavzuga oid ilmiy 
adabiyotlar, mahalliy olimlarning qarashlari hamda kompetensiyaviy yondashuvga doir nazariy manbalar tahlil 
qilindi. Shuningdek, taqqoslash, umumlashtirish va tizimli tahlil usullari asosida kasbiy kompetensiyaning 
tarkibiy qismlari, pedagogik omillari hamda psixologik xususiyatlari aniqlashtirildi.

T A H L I L  V A  N A T I J A L A R
Kasbiy kompetensiya — bu shaxsning muayyan kasbiy faoliyatni samarali amalga oshirishga qodirligini 

ifodalovchi integrativ sifat bo‘lib, u bilim, amaliy ko‘nikma, shaxsiy fazilatlar va ijtimoiy tajriba birligini o‘z ichiga 
oladi. Uning tarkibiy qismlariga quyidagilar kiradi:

– kognitiv komponent — bilimlar tizimi;
– amaliy-funksional komponent — ko‘nikma va malakalar;
– motivatsion komponent — kasbiy qiziqish va ehtiyojlar;
– shaxsiy komponent — qadriyatlar, mas’uliyat va refleksiya.
Kasbiy kompetensiyani rivojlantirishning pedagogik xususiyatlari talabalarning kasbiy kompetensiyasini 

shakllantirish va takomillashtirishga xizmat qiluvchi omillar bilan belgilanadi. Bunday omillarga quyidagilar 
kiradi:

– shaxsga yo‘naltirilgan ta’lim — har bir talabaning individual xususiyatlarini inobatga olgan holda ta’lim 
jarayonini tashkil etish;

– faoliyatga asoslangan yondashuv — talabalarni amaliy faoliyatga jalb qilish orqali bilimlarni mustahkamlash;
– interfaol metodlardan foydalanish — keys-stadi, trening va loyiha ishlari asosida ta’lim samaradorligini 

oshirish;
– integrativ ta’lim — nazariy va amaliy bilimlarni uyg‘unlashtirish;
– raqamli texnologiyalarni joriy etish — elektron ta’lim muhiti orqali mustaqil ta’lim olish imkoniyatlarini 

kengaytirish.
Kasbiy kompetensiyani shakllantirishning psixologik xususiyatlari psixologik nuqtayi nazardan quyidagi 

jihatlar bilan bog‘liq:
– motivatsiya — talabalarda kasbiy faoliyatga qiziqish va ichki rag‘batni shakllantirish;
– kognitiv jarayonlar — tafakkur, xotira, diqqat va muammoni hal etish qobiliyatlarini rivojlantirish;
– refleksiya — o‘z faoliyatini tahlil qilish va baholash ko‘nikmasini shakllantirish;
– ijtimoiy-psixologik muhit — jamoada ishlash, muloqot madaniyati va hamkorlik ko‘nikmalarini rivojlantirish;
– emotsional barqarorlik — stressga chidamlilik va o‘zini o‘zi boshqarish qobiliyatini rivojlantirish.
Zamonaviy ta’lim sharoitida kompetensiyani rivojlantirish imkoniyatlari haqida fikr yuritilganda, bugungi 

kunda ta’lim tizimida mavjud bo‘lgan quyidagi yo‘nalishlar talabalarning kasbiy kompetensiyasini rivojlantirishda 
muhim ahamiyat kasb etadi:

– kredit-modul tizimi orqali mustaqil ta’limni kuchaytirish;
– dual ta’lim va amaliyotga yo‘naltirilgan o‘qitishni rivojlantirish;
– raqamli platformalar va onlayn kurslardan samarali foydalanish;
– innovatsion pedagogik texnologiyalarni ta’lim jarayoniga keng joriy etish.
Tahlillar shuni ko‘rsatadiki, talabalarning kasbiy kompetensiyasini samarali rivojlantirish pedagogik va 

psixologik omillarning o‘zaro uyg‘unligiga bog‘liq. Faqat nazariy bilim berish orqali yuqori natijaga erishish 
yetarli emas; bunda talabalarning shaxsiy rivojlanishi, kasbiy motivatsiyasi va amaliy faoliyatga tayyorgarligi 
ham izchil ta’minlanishi lozim.

Kasbiy tayyorgarlik zarur kasbiy bilim, ko‘nikma va malakalarni o‘zlashtirish asosida yuzaga keluvchi 
shaxs ijtimoiy kompetentligining o‘ziga xos ko‘rinishi sifatida izohlanadi. Kasbiy tayyorgarlik o‘z-o‘zidan 
shakllanmaydi, balki aniq maqsadlar asosida rejalashtirilgan muayyan bosqichlarni qamrab oladi. Shaxsda 
kasbiy tayyorgarlikning shakllanishi dastlab kasbga oid tasavvur va tushunchalarning tarkib topishi bilan 
belgilanadi. Keyingi bosqichlarda esa mutaxassislikka oid bilim, ko‘nikma va malakalarning o‘zlashtirilishi, 
kasbiy sifatlarning shakllanishi hamda kasbiy moslashuv darajasi bilan izohlanadi.

Kasbiy moslashuv — obyektiv va subyektiv ta’lim sharoitida bo‘lajak mutaxassis shaxsining kelgusidagi 
kasbiy faoliyat talablarini o‘zlashtirishi, faoliyat jarayoniga moslashishi hamda kasbiy layoqatlilik darajasining 
rivojlanishidir. Kasbiy shakllanish shaxs kamolotining muhim jihatlaridan biri bo‘lib, u kasbiy faoliyatni ongli 
tanlash, unga nisbatan qiziqish va ehtiyojlarning rivojlanishi bilan bog‘liq. Kasbiy sifatlarning mazmuni va 
shakllanishi mehnat faoliyati yoki kasb sohasining muayyan turini tanlash bilan chambarchas bog‘liq bo‘lib, 
shaxs tomonidan aniq va ongli ravishda qabul qilinadigan qarorning ifodasi hisoblanadi.

Bizningcha, kasbiy kompetensiya kasbiylikning muhim tavsifi bo‘lib, uni asosiy fundamental ilmiy bilimlar 
majmuasi, talabalarning kasbiy faoliyatni muvaffaqiyatli bajarishga tayyorligi va qobiliyatini namoyon etuvchi 
amaliy ko‘nikmalarga asoslangan integrativ shaxsiy sifat sifatida talqin etish mumkin.

Har qanday ixtisoslik bo‘yicha bo‘lajak mutaxassisning faoliyati muhim ahamiyatga ega. Masalan, 
bo‘lajak mutaxassis kasbiy muammolarni hal qilish jarayonida muammoning kompleks yechimlarini ishlab 
chiqishi, mavjud variantlarni tahlil qilishi, oqibatlarini bashorat qilishi, ko‘p mezonli sharoitda murosali 
yechimlarni topishi, noaniqlik sharoitida qaror qabul qilishi hamda loyihani takomillashtirish kabi masalalarni 
samarali hal eta olishi lozim. Bu jarayon ijrochilarning ishlarni tashkil etish usullari va shakllarini bilishi, 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz220

2026-yil, iyun. 6-son, V-qism

shuningdek, turli qarashlar nuqtayi nazaridan boshqaruv qarorlarini qabul qilish tamoyillarini egallashiga 
bog‘liq.

Respublikamiz ijtimoiy hayotiga axborotlar oqimi tez sur’atlar bilan kirib kelmoqda va tobora keng 
ko‘lamni qamrab olmoqda. Axborotlarni tezkor qabul qilish, ularni tahlil etish, qayta ishlash, nazariy jihatdan 
umumlashtirish, xulosalash hamda talabalarga samarali yetkazib berish oliy ta’lim tizimi oldida turgan muhim 
vazifalardan biri hisoblanadi. Ta’lim-tarbiya jarayoniga innovatsion texnologiyalarni tatbiq etish ushbu vazifani 
ijobiy hal etishga xizmat qiladi. Mohiyatiga ko‘ra, innovatsiyalar munosabat yoki jarayonga yangilik kiritishning 
dinamik tizimi sanaladi. Tizim sifatida yangilik kiritish, birinchidan, munosabat yoki jarayonning ichki mantig‘ini, 
ikkinchidan, kiritilayotgan yangilikning muayyan vaqt oralig‘ida izchil rivojlanishi hamda atrof-muhitga 
ko‘rsatadigan o‘zaro ta’sirini ifodalaydi.

Kompetensiyaviy yondashuvni tatbiq etishda qo‘llaniladigan asosiy ta’lim usullari orasida muammoli 
ta’lim, boshqa fanlardan olingan bilimlarni jalb qilish bilan bog‘liq muammoli vazifalarni ishlab chiqish, dasturiy 
ta’minot bilan ishlash, turli fanlarga oid darsliklar va qo‘shimcha adabiyotlardan foydalangan holda kompleks 
topshiriqlarni bajarishga alohida e’tibor qaratish lozim.

Ushbu metodlar fanlararo integratsiyalashuv jarayoni bilan uzviy bog‘liq bo‘lib, deyarli barcha fanlar o‘ziga 
xos integratsion salohiyatga ega. Biroq ularning samarali uyg‘unlashuvi muayyan sharoitlarga bog‘liq. Shu 
sababli matematik va tabiiy-ilmiy fanlarning umumkasbiy hamda ixtisoslik fanlari bilan integratsiyasini amalga 
oshirishdan avval ushbu integratsiyaning zarurligi va imkoniyatlarini belgilovchi shartlarni inobatga olish 
lozim. Birinchidan, ta’lim oluvchi o‘quv guruhlarining tayyorgarlik darajasini tahlil qilish, ularning psixologik 
xususiyatlarini bilish va manfaatlarini baholash zarur. Ikkinchidan, ta’lim oluvchilarga bir fanni muvaffaqiyatli 
o‘rganish boshqa fanlarga oid bilim va ko‘nikmalar bilan bevosita bog‘liqligini tushuntirish muhimdir.

X U L O S A  V A  T A K L I F L A R
Xulosa qilib aytganda, talabalarning kasbiy kompetensiyasini rivojlantirish murakkab, uzluksiz va ko‘p qirrali 

jarayon bo‘lib, u pedagogik hamda psixologik omillarning o‘zaro uyg‘unligini talab etadi. Kasbiy kompetensiya 
talabalarning nafaqat nazariy bilimlarini, balki amaliy ko‘nikmalari, mustaqil fikrlashi, kasbiy motivatsiyasi, 
muloqot madaniyati va kelajakdagi kasbiy faoliyatga tayyorgarligini ham qamrab oladi. Shu bois oliy ta’lim 
jarayonida kompetensiyaviy yondashuvni kuchaytirish zamonaviy mutaxassislarni tayyorlashning muhim sharti 
hisoblanadi.

Tadqiqot natijalari shuni ko‘rsatadiki, talabalarda kasbiy kompetensiyani samarali rivojlantirish uchun 
shaxsga yo‘naltirilgan ta’lim, integrativ yondashuv, interfaol metodlar, fanlararo bog‘liqlik va innovatsion 
pedagogik texnologiyalardan keng foydalanish zarur. Ayniqsa, keys-stadi, trening, loyiha ishlari, muammoli ta’lim 
va amaliy mashg‘ulotlar talabalarning kasbiy fikrlashi hamda real vaziyatlarda qaror qabul qilish ko‘nikmalarini 
rivojlantirishga xizmat qiladi.

Taklif sifatida, oliy ta’lim muassasalarida kasbiy kompetensiyani rivojlantirishga qaratilgan amaliy 
mashg‘ulotlar ulushini oshirish, raqamli ta’lim platformalaridan samarali foydalanish, mustaqil ta’limni 
kuchaytirish va fanlararo integratsiyani takomillashtirish maqsadga muvofiqdir. Shuningdek, talabalarning 
motivatsiyasi, refleksiv fikrlashi, ijodiy yondashuvi va jamoada ishlash ko‘nikmalarini rivojlantirishga alohida 
e’tibor qaratish lozim. Bu esa kelajakda raqobatbardosh, kasbiy jihatdan yetuk va zamonaviy mehnat bozori 
talablariga mos mutaxassislarni tayyorlashga xizmat qiladi.

